
Om denne boka

Då eit CHERUB-team avdekkjer samarbeid mellom økoterroristgruppa Hjelp jorda! og den velståande religiøse sekta Overlevarane, blir James Adams send til Australia på eit spionoppdrag. Det er den tøffaste jobben hans så langt.

Hovudkvarteret til Overlevarane ligg langt ute i bushen, totalt isolert, og denne gongen kjempar James ikkje berre mot terroristar, men også mot hjernevasking. Å halde på sin eigen forstand viser seg å vere ei stor utfordring.

Heilag galskap er bok 5 i den populære CHERUB-serien.

Les også:

Rekrutten, Kokainkongen, Flukta, Drapet, Mennesket og dyret, Slått ut, Gjengkrigen, Søvngjengaren og Generalen.

Omsett av Øystein Rosse


Robert Muchamore

HEILAG GALSKAP

Frå engelsk ved Øystein Rosse

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og alle er foreldrelause barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN OG UNGDOMMAR? Barn og ungdommar er til stor nytte. Ingen er klar over at dei utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

KVEN ER DEI?

Det bur cirka tre hundre barn og ungdommar på CHERUB. JAMES ADAMS er den fjorten år gamle helten vår. Han er ein høgt respektert CHERUB-agent, med fleire vellykka oppdrag bak seg. James’ elleve år gamle syster, LAUREN, er ein mindre erfaren CHERUB-agent.

Kjærasten til James, KERRY CHANG, slo opp med han for ei stund sidan, men dei er framleis gode vener. Blant dei andre venene til James på CHERUB er BRUCE NORRIS, GABRIELLE O’BRIEN og KYLE BLUEMAN, som nettopp har fylt seksten.

T-SKJORTENE PÅ CHERUB

CHERUB har ei rangordning som blir gjord synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg til agentar (minstealderen er ti). BLÅ er for barn som gjennomgår CHERUBs tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ – som er den T-skjorta James går med – er ei påskjøning for framifrå utføring av eit oppdrag. Viss du gjer det bra, avsluttar du CHERUB-karrieren med å gå med ei SVART T-skjorte, den største utmerkinga for ein framifrå prestasjon på ei rekkje oppdrag. Når du når aldersgrensa og avsluttar karrieren, får du den KVITE T-skjorta, som også nokre av personalet går med.

KVA ER HJELP JORDA!?

Hjelp jorda! er ein svært hemmelegheitsfull terroristorganisasjon med god økonomi. Han har som mål å «setje ein stoppar for massakren på miljøet, som planeten vår blir utsett for av globale selskap og politikarane som støttar dei». Over to hundre menneske har døydd i angrepa til Hjelp jorda! sidan organisasjonen såg dagens lys hausten 2003. James Adams var med på å hindre ein stor Hjelp jorda!-aksjon på det første CHERUB-oppdraget sitt.


1 GASS

Klokka var halv sju om morgonen, men James hadde allereie vore i dojoen i halvannan time. Seks par ungdommar med sveitte treningsklede og verneutstyr stod spreidde på eit golv dekt med matter.

Utsliten etter ein brutal tjue minutt lang sparringrunde bukka James for treningspartnaren Gabrielle, før han tok ei plastflaske frå golvet. Han la hovudet bakover, opna munnen på vidt gap og klemde ut ein stråle energidrikk.

Då han prøvde å svelgje, smelte ei handflate inn i ryggen hans så han snubla framover og gjekk på trynet i det fjørande, blå golvet med energidrikk rennande nedover haka. Frøken Takada gnura hovudet til James mot matta med ein seksti år gammal fot med krokete tær med gule negler og hud som sandpapir.

«Kva regel ein?» ropte instruktør Takada. Språket hennar var forferdeleg, men heldigvis heldt ho seg til yndlingsfrasar som James kunne utanåt.

«Regel nummer ein,» svarte James mødesamt, med foten hennar pressa mot leppene. «Ver alltid på vakt. Eit angrep kan kome når som helst og frå kvar som helst.»

«Ver alltid, alltid på vakt,» sa Takada og rista på hovudet. «Drikke fort, ikkje glo på tak som tulling. Vekk frå golvet mitt. Du er skam for golvet mitt.»

James kara seg på føtene mens han heldt eit vaktsamt auge med læraren sin.

«OK,» ropte Takada og klappa i hendene for å få merksemda til heile klassen. «Siste øving. Fartsprøve, små ballar.»

Nokre av dei dødsslitne tenåringane klarte å samle krefter nok til å stønne. Det var berre ti dagar att av det seks veker lange CHERUB-kurset i avansert kamp, så alle visste kva dei skulle gjere: Seks elevar stilte opp langs veggen i kvar ende av dojoen. Frøken Takada ville kaste ut ti minifotballar, og dei to som ikkje klarte å kome seg til garderoben med ein ball, måtte stå over frukosten og springe tjue rundar rundt dojoen. Det gjekk hardt for seg, og sjølv med verneutstyr var det ikkje sikkert ein kom frå det utan beinbrot.

Takada stakk handa i nettet med ballar og kasta ut dei første tre. Tolv tenåringar slengde seg fram då ballane spratt over golvet.

James såg at ein av dei heldigvis kom hans veg, men Gabrielle var raskare og dytta han vekk. Då James tryna i golvet for hundrede gong den formiddagen, nappa Gabrielle ballen ut av rekkjevidd.

Ho fekk teke tre lange steg før ho blei angripen av to gutar som hadde starta i den andre enden av rommet. Den eine gjekk med hovudet først mot Gabrielle og stanga henne i magen, mens den andre skleid inn ei takling med begge føtene. Gabrielle stønte av smerte då ho gjekk i golvet, men klarte å halde på ballen ved å klemme han inntil brystet.

Guten som hadde stanga Gabrielle, prøvde å låse hovudet hennar under armen, men fekk ein polstra olboge i ansiktet til takk og fall saman bakover.

Mens kampen om dei tre første ballane enno rasa, kasta frøken Takada inn to til. James var heilt utsliten, men tanken på å springe rundane rundt dojoen gav han motivasjon nok til å sprette opp og prøve seg. Denne gongen gjekk det betre. Han fekk plukka opp ballen mellom beina utan å stoppe.

James blei oppglødd då han såg at det var mindre enn femten meter mellom han sjølv og inngangen til gutegarderoben. Han hoppa over eit flygande spark, auka farten og kunne nesten kjenne smaken av varm frukost i matsalen. Men tre steg frå målet blei draumen knust av ein diger sekstenåring som heitte Mark Fox.

Mark hadde knyttnevar store som skinker og var tjue centimeter høgare enn James, som blei send inn i den polstra veggen, før han snurra rundt og stilte seg i kampstilling. Det verka urettferdig å ha ein motstandar som var så mykje større, men avansert kamptrening skulle vere realistisk, og verkelegheita er også urettferdig.

James prøvde å sjå seg sjølv som den vesle, modige som slår ein som er mykje større enn seg, i ein barnefilm. Men illusjonen varte ikkje lenge. Mark var heilt utan medfølelse, og det spruta sveitte av han då han gav James ein venstre-høgre-kombinasjon, følgd av eit kne i ribbeina. James knakk saman, og Mark reiv ballen ut av grepet hans.

«Vi sest,» flirte Mark og såg sjølvtilfreds ut då han spankulerte mot garderoben.

Dei polstra slaga hadde berre blåse lufta ut av James, men han hadde landa vondt og fått bøygd nokre fingrar bakover. Han reiste seg så fort han hadde fått att pusten, men ansiktet var forvride av smerte. Seks ungdommar hadde no klart å kome seg inn i garderoben, og tre til var nesten framme utan nokon motstandar i sikte. Det betydde at James og to jenter kjempa om den siste ballen.

Dana Smith var den som heldt han no. Ho var ei femten år gammal australsk jente, omtrent like høg som James, muskuløs til jente å vere og kjempegod i friidrett og symjing. Gabrielle O’Brien hadde akkurat fylt fjorten og var den yngste på kurset, men ho kunne slå frå seg og hadde trengt Dana opp i eit hjørne, der ho stod og såg etter ein veg ut.

James stilte seg opp eit par meter bak Gabrielle. Han rekna med at Dana ville prøve å kome seg ut av situasjonen. Forhåpentlegvis ville Gabrielle få tak i henne, og så kunne han enkelt og greitt nappe til seg ballen mens dei to jentene låg i ein haug på golvet.

Men Dana viste ikkje teikn til å røre seg, og frøken Takada begynte å bli utolmodig. Utanfor stod ein kø av raudskjorter og venta på nybegynnartimen sin i karate.

«De får eitt minutt på dykk, elles må de springe, alle tre,» sa Takada og tromma på klokka si.

Gabrielle rygga vekk frå hjørnet og prøvde å lokke Dana ut. James rygga òg, då Dana gjekk til aksjon. Gabrielle gjorde eit utfall, men Dana kasta seg ned og skleid på knea under det høge sparket og tok med seg føtene til Gabrielle på vegen.

James såg ei mogelegheit til å snappe ballen mens Gabrille fall og Dana låg på kne. Han kasta seg over Dana, greip henne kring halsen, reiv ballen ut av handa hennar og trykte han mot brystet, utan å bry seg om smerta i fingrane.

Dana hylte då ho braut seg ut av kvelartaket og velta James over på ryggen, før ho sette seg skrevs over magen hans. Ho klemde skuldrene hans fast under knea sine og slo han i ansiktet. Då ho gjorde det, mista dei svekte fingrane hans det sveitte grepet om ballen, som spratt mellom føtene hans og begynte å rulle bortover matta.

Gabrielle fekk auge på ballen og stupte mot han. Før Dana merka at James hadde sleppt taket, spurta Gabrielle triumferande mot jentegarderoben.

James låg framleis på golvet då frøken Takada gjorde ein sirkelbevegelse med fingeren. «OK, de to. Rundt og rundt, tjue gong. De veit kva det går på.»

Då instruktøren gjekk ut for å skrike noko til den bråkete gjengen med raudskjorter, såg James opp på Dana med ein snev av desperasjon. Dei tjukke lårmusklane ruvde over han, og heile kroppsvekta hennar pressa mot skuldrene hans.

«Slepp meg opp,» gispa James. «Det er over.»

Dana gav han eit ekkelt smil. James kjende ikkje Dana så veldig godt. Ho var ein einstøing, og ho hadde enno grå T-skjorte etter fem år med CHERUB-oppdrag og var kjend for å vere bitter på yngre agentar som han, som hadde nådd lenger.

«Dette er fordi eg har den marineblå T-skjorta, ikkje sant?» sa James. «Kanskje har du vore uheldig, eller kva det no er, men du kan ikkje klandre meg for det.»

«Det er ikkje det,» flirte Dana.

«Men så slepp meg opp, då,» sa James, som blei sint og prøvde å vri seg laus. «Takada blir ikkje blid viss ho kjem tilbake og ser at vi ikkje har begynt å springe.»

«Ho kjem til å bruke nokre minutt på å hjelpe småungane med å skifte. Eg har god tid.»

«God tid til kva då?»

«Det får du sjå,» sa Dana og skubba seg framover så rumpa hennar var rett over ansiktet til James.

Han høyrde ein rumlande lyd frå shortsen til Dana og kjende ein pust av varm luft.

«Herreguuuud,» jamra James og gjorde ein grimase.

Dana begynte å le då ho velta ned frå han og kom seg på føtene.

«Så ekkel du er,» stønte James og vifta med handa framfor ansiktet. «Noko så ufyseleg. Det der skal du ha igjen for.»

Men han kunne ikkje la vere å sjå det komiske ved situasjonen. Han likte Dana, sjølv om ho var ein raring.

Dana drog på skuldrene. «Tru ikkje at eg ligg vaken om nettene av den grunn.»

Og James følte ikkje lenger trong til å le då han vakla mot utgangsdøra, tok joggeskoa sine og begynte å ta av seg verneutstyret. Tjue rundar rundt dojoen tok ein halvtime når ein var sliten, og det var iskaldt ute.


2 CLYDE

Sikkerheitsnettverket Echelon er det mest avanserte elektroniske overvakingssystemet i verda. Det blir drive av den nasjonale sikkerheitsetaten i USA, NSA (National Security Agency), og etterretningstenestene i fleire venlegsinna nasjonar, blant dei Storbritannia og Australia.

Echelon overvaker kommunikasjon, deriblant telefonsamtalar, e-postar og faksar som går via mikrobølgjelenkjer, kommunikasjonssatellittar og fiberoptiske kablar. Systemet skannar ni milliardar private meldingar og samtalar per dag.

Kvar einaste time blir ein million meldingar som inneheld utløysarord som bombe, terrorist og napalm, eller namn som Hjelp jorda! eller Al Qaida, plukka ut og lagra av systemet. Desse mistenkelege meldingane blir køyrde gjennom dataprogram som kan fastslå den følelsesmessige tilstanden til ein person ut frå stemma, eller om det verkeleg ligg noko bak dei mistenkelege orda i ein e-post eller ei tekstmelding.

Av dei ein million meldingane som blir lagra av Echelon kvar time, blir omtrent 20 000 flagga av datamaskina og lesne av ein av dei 2000 tilsette som sit ved skjermane døgnet igjennom.

Hausten 2005 fanga ein Echelon-stasjon i Søraust-Asia opp ein e-post mellom to ukjende personar. I e-posten blei det nemnt eit mogeleg Hjelp jorda!-angrep i Hongkong og at ein seksten år gammal miljøvernaktivist som heitte Clyde Xu, skulle vere innblanda.

I staden for å arrestere den unge mistenkte er det blitt bestemt at ein skal infiltrere familien til Xu i håp om at viktigare personar i Hjelp jorda! vil bli avslørte.

(Utdrag frå ein oppdragsinstruks for Kyle Blueman, Kerry Chang og Bruce Norris.)

Hongkong, februar 2006

Kerry Chang begynte å småspringe då ho fekk auge på Rebecca Xu som stod og lente seg mot ein lyktestolpe og venta på henne. Dei to trettenåringane hadde på seg skuleuniform – blå bluse, marineblått skjørt og marineblå genser, og kvite strømpebukser – to av hundretals andre kledde på same måten. Somme var på veg heim åleine, somme stod i grupper og sladra, mens andre prøvde seg på den farlege ferda over ei gate med fire tett trafikkerte filer, for å kome seg til ein toetasjes buss som stod parkert på ein haldeplass på den andre sida.

«Hatt ein fin dag?» spurde Kerry på kantonesisk.

Rebecca drog på skuldrene. «Skule er skule. Alltid det same.»

Kerry skjønte korleis ho følte det. Når eit hemmeleg oppdrag dreg ut, begynner den personen du skal late som om du er, å blande seg med den du verkeleg er. Ho hadde gått på Prince of Wales-skulen i seks veker no, og det hadde blitt ein slags rutine.

Rebecca begynte å gå.

«Skal vi ikkje vente på Bruce?» spurde Kerry.

«Han sit att,» smilte Rebecca. «Eg trudde du visste det. Bror din er verkeleg ein idiot.»

«Stebror min,» sa Kerry. «Vi har ingen felles gen, altså. Kva er det han har gjort no?»

«Å, det var berre han og dei teite kameratane hans som dreiv og tjatra heile mattetimen. Lee klikka fullstendig og bad dei kome att etter skuletid.»

Kerry rista på hovudet. «Eg skulle ønskje eg hadde gått i klassen din. Eg har ingen å snakke med heile dagen.»

Rebecca smilte. «Men då ville vi sikkert fått problem fordi vi skravla heile tida.»

Skulen hadde aircondition, og det var alltid kjølig der, men ute skein sola, og Kerry blei varm på heimvegen. Ho løyste på slipset, drog genseren over hovudet og knytte han rundt livet. Den femten minutt lange turen førte dei to jentene gjennom ein labyrint av høge bygningar, gater fulle av folk og opphøgde gangvegar der ein nesten ikkje fekk puste på grunn av eksosen frå trafikken.

Heim var for begge jentene ei nybygd høgblokk på tjue etasjar. Rundt ho stod fem heilt like blokker. Den siste var framleis under bygging. Sjølufta og det tropiske klimaet i Hongkong et opp bygningar, og endå så nye desse var, såg balkongane som strekte seg mot himmelen, allereie slitne ut.

I dei fleste rike land vil tettbygde blokker som dette hyse dei fattige, men Hongkong er ein av dei tettast befolka byane i verda, og her bur det for det meste akademikarar og sjølvstendig næringsdrivande. Familien til Rebecca var typisk: Faren var tannlege, og mora var medeigar i ein gullsmedbutikk i eit eksklusivt kjøpesenter.

Dørene opna seg automatisk då jentene kom inn i ein klam og dyster vestibyle. Sikkerheitsvakta nikka venleg til dei frå skranken sin.

«Har du mykje lekser?» spurde Kerry mens dei venta på heisen opp til niande etasje, der dei begge budde.

«Ein god del,» sa Rebecca. «Vi kan gjere dei saman … Eller surfe på nettet, om du vil.»

«Kult,» sa Kerry. «Men eg må inn til meg sjølv og få av meg uniforma først. Kjem bort til deg om ti minutt.»

• • •

Døra inn til den tronge leilegheita førte rett inn på kjøkkenet. Kerry geispa då ho kom inn. Ho slengde sekken frå seg på golvet og sende nøklane bortover matbordet. Assisterande oppdragsleiar Chloe Blake kikka inn gjennom døropninga til stua.

«Hallo, Kerry. Kvar er Bruce?»

«Sit att.»

«Å, det var jo topp,» sa Chloe. Ho såg stressa ut.

«Kva er det?»

«Skal du gjere lekser hos Rebecca i kveld?»

Kerry nikka. «Straks eg har skifta. Korleis det? Kva er det som skjer?»

«Det er best du tek ein titt på dette.»

Kerry gjekk inn i stua. Seksten år gamle Kyle Blueman – den andre stebroren til Kerry under dette oppdraget – sat i sofaen i shorts og T-skjorte.

«Har du ikkje vore på skulen?» spurde Kerry.

«Clyde Xu skulka engelsktimen til morgonen i dag,» forklarte Kyle. «Eg følgde etter han ned til hamna, men eg måtte halde meg på avstand og mista han i eit travelt kryss. John har fanga opp nokre mobilsamtalar frå overvakingssuiten på hotellet, men dei sa oss ikkje så mykje. Alt vi veit, er at Clyde møtte nokon på ein kafé i forretningsområdet ved lunsjtider.»

«Aner de kven?» avbraut Kerry.

«Har ikkje eit namn eingong,» sa Kyle. «Men etter møtet kom Clyde tilbake hit til leilegheita til Xu-familien. Vi har filma det.»

Chloe vippa opp loket på den berbare PC-en sin, som var kopla til ei satellittantenne på balkongen. Ho dobbeltklikka og opna ei videofil som Kerry bøygde seg fram for å sjå. Filmen var teken med eit kamera med vidvinkel, som Bruce hadde snike seg til å plassere i lampa over senga til Clyde Xu fire veker tidlegare.

«Når blei dette teke opp?» spurde Kerry.

«For eit par timar sidan,» svarte Chloe.

På skjermen gjekk Clyde inn på det vesle rommet sitt. Han sette seg på senga, og så tok han av seg joggeskoa og skuleskjorta, og avdekte eit muskuløst bryst.

«Han er berre så kjekk,» sa Kerry.

«Ja visst,» flirte Kyle. «Søtaste vesle terroristen eg nokon gong har sett.»

Chloe sukka. «Kan de ikkje halde hormona dykkar under kontroll og konsentrere dykk om det de ser på?»

Clyde Xu tok ei lita pakke som var pakka inn i plast, opp av skulesekken sin, og så lente han seg fram. Han opna ein kommodeskuff og la pakka under ein haug med sokkar.

«Har de noka aning om kva det er?» spurde Kerry.

«Umogeleg å seie,» sa Chloe. «Men du umakar deg ikkje slik for å treffe nokon for så å kome tilbake med noko du har kjøpt på 7-Eleven, gjer du vel? Kan de prøve å få teke ein titt på det, og kanskje ta nokre bilete?»

Kerry såg usikker ut. «Kan vi ikkje vente til i morgon og gå inn dit når familien Xu er på jobb og skule?»

«Det hadde vore lettare,» sa Chloe. «Men det er femten eller seksten timar til. Og kven veit om Clyde kan ha gitt pakka vidare til nokon andre innan den tid? Å få vite kva som er i pakka no, kan vere det som gjer at vi klarer å hindre eit angrep som tek livet av hundrevis av uskuldige menneske.»

«Ja vel,» sa Kerry og rista på hovudet, «men det kjem til å bli vanskeleg utan at Bruce er der og held vakt. Det er berre så typisk han å hamne i trøbbel akkurat den eine dagen vi treng han.»

Chloe klikka på nokre ikon på skjermen og fekk opp eit livebilete frå leilegheita til Xu-familien. Kerry og Bruce hadde klart å plassere miniatyrkamera og mikrofonar i alle romma.

«Ja,» sa Chloe mens ho svitjsa mellom livebileta frå seks forskjellige kamera. «Rebecca er på rommet sitt, Clyde sit ved PC-en på rommet til foreldra, og vi veit at mamma og pappa ikkje kjem heim før klokka sju.»

Kerry nikka. «Det er umogeleg å få Clyde vekk frå den PC-en når han først er på nettet. Rebecca må alltid krangle med han når ho vil spele Sims 2.»

«Trur du det vil vere trygt å gå inn på rommet utan at Bruce held vakt utanfor?»

Kerry drog på skuldrene. «Eg klarer nok å snakke meg ut av det viss dei tek meg på fersken på rommet, men viss eg sit der og tek bilete av det han skjuler i skuffen, så har vi avslørt oss for godt.»

«Kva gjer vi viss pakka viser seg å vere ei bombe?» spurde Kyle. «Viss det er det, kan Clyde plassere ho ein stad når som helst. Om berre nokre timar eller noko slikt.»

«Eg tviler på at det skal skje i kveld,» sa Chloe. «Ikkje gløym det andre møtet.»

«Kva for eit møte?» spurde Kerry.

«Noko John fanga opp frå ein av mobilsamtalane til Clyde,» forklarte Chloe. «Han skal treffe nokon i kveld klokka åtte.»

«Kvar?»

«Vi aner ikkje kvar eller kven, Kerry. Men grupper som Hjelp jorda! spreier alltid opplysningane om potensielle angrep. Ein person tek seg av utstyret, ein annan kjenner til målet, og den som skal utføre angrepet, får ikkje vite heile samanhengen før i siste sekund. På den måten kan ingen røpe planen viss nokon blir tekne.»

Kerry nikka. «Så alle desse møta betyr at angrepet heilt sikkert vil skje ganske snart.»

«Nesten heilt sikkert innan dei neste syttito timane,» sa Chloe.

«Tenk om det ikkje er Clyde som skal utføre angrepet.» sa Kyle.

«Vi har hatt denne diskusjonen før,» sa Chloe litt trøytt. «Xu er ein sekstenåring utan spesialkunnskapar. Det einaste han kan gjere for Hjelp jorda!, er å vere ’lynavleiar’: ein som få vil ha mistanke til, og som kan ta sjansar som viktigare folk ikkje har lyst til å ta.»

«OK,» sa Kerry. «Eg festar ein tovegsradio under T-skjorta. Når eg kjem inn på rommet til Clyde, tek eg på øyretelefonen. Så kan de halde auge med dataskjermen og seie ifrå til meg viss nokon kjem.»

Chloe gneid Kerry venleg på ryggen. «Det er best du skundar deg og skiftar før Rebecca begynner å lure på kvar det blir av deg.»


3 PLAST

Rommet til Rebecca var utan vindauge. Det var som å vere i ein boks, så dei to jentene gjorde alltid leksene i stua til Xu-familien. Kerry låg på golvet med bøkene spreidde ut over eit saueskinn, mens Rebecca sat i den fine skinnsofaen med eitt auge på MTV.

«Ååå, Busted,» sa Rebecca, greip fjernkontrollen og skrudde opp lyden.

Kerry såg opp frå matteboka og rista på hovudet. «Eg fattar ikkje at du framleis liker dei. Dei er jo så i fjor.»

«I fjor eller neste år, same det. Matt Jay er like kjekk.»

Kerry kniste. «Ikkje så kjekk som storebror din.»

Rebecca gjorde ein grimase. «Ver så snill å halde dei skrudde fantasiane dine om Clyde for deg sjølv, Kerry. Dessutan er han berre interessert i å redde pingvinar, eller å stå utanfor den amerikanske ambassaden med ein teit plakat. Eg trur ikkje han veit kva han skulle gjort med ei jente om du gav han ei.»

«Redde delfinar,» retta Kerry og reiste seg. «Viss du skal høyre på det bråket, så går eg på do.»

Kerry tippa at Busted-videoen varte tre og eit halvt minutt. Rebecca kom ikkje til å rikke seg mens han gjekk, men ho måtte vite kva Clyde dreiv med òg. Ho smatt ut av stua, tok to steg bortover gangen og gjekk gjennom den opne døra til rommet til herr og fru Xu. Clyde sat ved eit skrivebord mellom to garderobeskåp, heilt oppslukt av spelet Doom III. Geværelden dundra ut av høgtalarane.

«Ehem,» kremta Kerry høgt og gjekk bort til Clyde.

«Kva er det?»

Kerry smilte flørtande og strauk ein hårlokk vekk frå ansiktet. «Eg liker den T-skjorta, Clyde. Den ser alltid så fin ut på deg.»

«Eg kan ikkje setje dette spelet på pause,» sa Clyde irritert mens han skifta våpen og sende ut ein ladning rakettar. «Eg speler ein onlinekamp på liv og død. Kva er det du vil?»

«Vi får ikkje kopla oss til Internett før far vår har slutta i den gamle jobben og flyttar heim til oss. Eg tenkte kanskje eg kunne få sende ein e-post til dei gamle venene mine i London.»

«Det er jo Internett på skulebiblioteket,» sa Clyde.

Kerry rygga eit steg og lét som om ho var såra. «Ja vel, då,» sa ho matt. «Eg får vel gjere det på skulen.»

Clyde merka at Kerry var lei seg, og fjerna ein augneblink blikket frå skjermen. «OK, du kan få gjere det etter dette spelet. Det varer cirka ti minutt til. Eg roper på deg når eg er ferdig.»

Perfekt, tenkte Kerry og lét handa streife skuldra til Clyde. «Takk, Clyde.»

Ho snudde på hælen og gjekk gjennom kjøkkenet. No visste ho at ho hadde nokre uforstyrra minutt på seg til å ta ein titt på den mystiske pakka. Ein kort gang førte frå kjøkkenet til dei små romma til Clyde og Rebecca. Badet låg rett overfor dei.

Kerry lente seg inn på badet og slo på lyset så det skulle sjå ut som om ho var der. Så kasta ho eit raskt blikk over skuldra og smatt inn på rommet til Clyde. Hjartet slo fortare då ho skauv opp døra, slo på lysbrytaren og tok ein ørliten øyretelefon frå T-skjorta og putta han i øyret.

«Chloe, kan du høyre meg?» kviskra Kerry.

Svaret til Chloe kom roande i øyretelefonen. «Ikkje ver redd, eg held utkikk for deg. Du får vite det i same sekund som nokon rører på seg.»

«Eg har fått heilt jernteppe,» sa Kerry nervøst. «Kva for skuff var det?»

«Nummer to ovanfrå.»

Kerry opna stille skuffen til Clyde og stakk handa inn mellom dei samanrulla sokkane til fingrane fann pakka. Ho merkte seg nøyaktig kvar ho låg, før ho tok ho ut og la ho oppå kommoden.

«OK,» kviskra Kerry mens ho opna plastposen rundt pakka og tok ein titt oppi. Ho skjønte straks kva innhaldet var, for ho hadde brukt akkurat same utstyret under grunnopplæringa. «Ser ut som fire stenger med sprengstoff, truleg C4, og to komplette detonatorar. Eg kan ikkje seie kvar for type det er berre ved utsjånaden.»

Sprengstoffet såg ut som grå modellerleire, og dei to intrikate detonatorane ville lett gjere dei til ei bombe. Ein kunne berre forme sprengstoffet som ein ville, plassere det kvar ein ville, i ein bil, under eit skrivebord, kvar som helst, setje inn detonatorane, og så var bomba ferdig.

«Nokon har betalt mange pengar for å få kloa i dette,» sa Kerry.

«Vi tek alle spekulasjonane seinare, Kerry,» åtvara Chloe mens ho prøvde alt ho kunne å høyrast roleg ut. «Berre ta nokre bilete og kom deg ut så fort du kan.»

Kerry tok eit ørlite digitalkamera opp av olabukselomma. Ho plasserte dei to detonatorane, som såg ut som små fyrverkeri, på kommoden og tok eit bilete. Mens blitsen ladde seg opp att, la ho sprengstoffet klart til fotografering.

Då ringde det på døra.

«Søren,» utbraut Kerry i mikrofonen. «Kven er det, Chloe?»

I leilegheita fem dører borte sat Chloe ved PC-en og klikka gjennom dei forskjellige kameraa til ho kom til det som var sett opp i gangen utanfor.

«Det er Bruce,» sa Chloe.

Kerry tok biletet av sprengstoffet og begynte panisk å leggje det tilbake i posen.

«Kva i helvete er det han driv med?»

«Eg veit ikkje,» sa Chloe hektisk. «Han må ha blitt ferdig med attsitjinga og bestemt seg for å dra rett bort til Clyde.»

«Har du ikkje ringt og fortalt kva som skjer?»

«Å …» sa Chloe halvkvelt. «Det skulle eg visst ha gjort.»

Kerry var irritert, men ho hadde ikkje tid til å bry seg om det. Ho skunda seg å leggje plastposen rundt pakka, putta ho inn under sokkane i skuffen og lukka skuffen att.

«Clyde og Rebecca er på kjøkkenet,» sa Chloe.

Kerry prøvde å tenkje idet ho høyrde Clyde opne ytterdøra. Kjøkkenet var mindre enn to meter unna, og ho hadde inga mogelegheit til å kome seg usett ut av rommet til Clyde.

«Hei, Rebecca,» flirte Bruce på stiv kantonesisk, som hadde blitt mykje betre på dei seks vekene oppdraget hadde vart. «Eg trudde du og Kerry skulle gjere lekser. Er ho her?»

Rebecca nikka. «Korleis var det å sitje att?»

«Å, det var no ingenting,» sa Bruce med eit skuldertrekk. «Kasta berre bort ein halvtime av livet mitt ved å sitje med armane i kross og stire på ei klokke.»

Clyde såg ut som han var irritert over at han hadde måtta gå og opne døra. «Kan vel like godt ta ein tur på do når eg først har reist meg. Eg hadde verkeleg den fyren i kne då du kom.»

«Det kan du ikkje. Kerry er der,» sa Rebecca.

Men før orda var ute, hadde Clyde opna døra.

«Ikkje viss ho ikkje har skylt seg sjølv ned i do.»

Rebecca såg forundra ut, mens Bruce fekk den fryktelege følelsen av at han truleg hadde drite på draget og øydelagt for Kerry mens ho dreiv på med noko.

«Kanskje ho har gått heim,» sa han nervøst.

Inne på det vesle rommet til Clyde skjønte Kerry at ho måtte gjere noko vilt. Ho reiv øyretelefonen ut av øyret og stakk han inn under T-skjorta att.

Rebecca opna døra til rommet sitt og kikka inn. «Kerry?» ropte ho. «Ja, ho er iallfall ikkje her.»

Kerry stakk veslefingeren langt inn i nasebora, og så grov ho naglen langt inn i det mjuke vevet og reiv det sund. Smerta var forferdeleg, men ho klarte å nappe til seg ein bunke papirlommetørkle frå nattbordet til Clyde og presse dei mot ansiktet akkurat idet han kom inn i rommet.

«Kva i helvete gjer du her?»

Då Kerry snudde seg mot Clyde, bles ho ut bloddropane som hadde samla seg ved nasebora hennar. Clyde såg sjokkert på at dei rann over leppene hennar og ned på haka.

Rebecca kom inn bak bror sin. «Herregud, Kerry. Kva har skjedd?»

Kerry trong ikkje late som noko som helst. Skaden ho hadde påført seg sjølv, var blodig og svært smertefull.

«Eg blør ofte naseblod. Eg kom ut frå badet, og så begynte det å blø ganske ille. Eg sprang inn hit for å ta nokre papirlommetørkle.»

Viss Rebecca eller Clyde hadde teke seg tid til å tenkje seg nøyare om, ville dei kanskje ha lurt på kvifor ikkje Kerry gjekk inn på badet att og fann noko papir der, eller tok noko tørkepapir på kjøkkenet, i staden for å gå inn på eit rom ho ikkje kjende. Men ingen av dei klarte å tenkje på anna enn det blodige ansiktet og det plaga uttrykket dei hadde rett framfor seg.

«Kva vil du vi skal gjere, Kerry?» spurde Clyde.

«Eg trur det er best eg går heim,» sa Kerry og heldt på å begynne å grine. «Mor mi er heime. Ho veit korleis ho skal stoppe blødinga. Ho har gjort det mange gonger.»

• • •

Bruce opna døra til leilegheita. Kyle og Chloe hadde sett fluktplanen til Kerry på PC-skjermen, men dei var ikkje førebudde på alt blodet som kom fossande nedover halsen hennar då ho tumla mot bordet og dumpa ned på ein stol mens ho glodde olmt på Bruce.

«Tulling,» skreik Kerry. «Du heldt på å øydeleggje heile operasjonen.»

«Eg er lei for det,» sa Bruce og la hendene for ansiktet. Han klarte ikkje å sjå Kerry i auga.

«Du tenkjer deg jo aldri om.»

Chloe prøvde å roe dei. «Det var min feil, Kerry. Eg skulle ha ringt til Bruce.»

«Det var ikkje du som måtte sitje att,» sa Kerry.

Ho tok kameraet opp av lomma og smelte det i bordet mens Kyle tok eit førstehjelpsskrin frå skåpet under oppvaskbenken.

«Bruce,» sa Kyle i eit forsøk på å vere diplomatisk, «kanskje du kan gå inn i det andre rommet og sende fotografia til John per e-post. Eg blir her og lappar saman Kerry.»

Bruce og Chloe gjekk inn i stua mens Kyle rekte Kerry ein fuktig klut til å tørke ansiktet med.

«Det gamle naseblodtrikset,» sa Kyle. «Eg lærte det på spionasjetrening, men for å vere ærleg hadde eg heilt gløymt det.»

Kerry sette pris på at Kyle tok seg av henne, og klarte å presse fram eit stramt smil mens ho la den blodige kluten framfor seg på bordet. «Eg har inga hast med å bruke det igjen.»

«OK, legg hovudet bakover. Eg må ta ein titt inni der.»

Kyle tok ei lita lykt opp av førstehjelpsskrinet og lyste opp i nasebora til Kerry. Det blødde mindre no, og blodet hadde begynt å størkne til ei mørk skorpe.

«Det kan vere mykje skit og bakteriar under fingerneglene, Kerry. Eg skal sprute inn litt desinfeksjonsmiddel så det ikkje blir betennelse.»

Kerry kunne ikkje nikke ettersom ho hadde hovudet bakover, så ho laga ein liten ok-lyd då Kyle tok hetta av ei sprayflaske.

«Dette kan kjennast litt kaldt. Hald pusten. Eg vil ikkje at det skal renne ned i halsen på deg.»

Kerry knytte nevane i smerte då sprayen med desinfeksjonsmiddel sveid i nasen.

«Beklagar,» sa Kyle. «Eg skal finne ein ispose i kjøleskåpet. Du må halde han mot nasen til blødinga stoppar.»

Chloe kom inn på kjøkkenet.

«Eg har snakka med John på hotellet og fortalt om plastposen med sprengstoff. Han seier at det er livsviktig at vi finn ut kvar Clyde Xu skal møte nokon i kveld, og kva som blir sagt der.»

